
ShriJabaladarshana Upanishad

జాబాలదర్శనోపనిషత్

యమాద్యష్టాఙ్గయోగేద్ధం    బ్రహ్మమాత్రప్రబోధతః    ।
యోగినో యత్పదంయాన్తి తత్కైవల్యపదం  భజే ॥
ఓం ఆప్యాయన్తు మమాఙ్గాని  వాక్ప్రాణశ్చక్షుః శ్రోత్రమథో   బలమిన్ద్రియాణి  చ ॥
సర్వాణి సర్వం బ్రహ్మోపనిషదం  మాహం బ్రహ్మ  నిరాకుర్యాం మా మా బ్రహ్మ
నిరాకరోదనిరాకరణమస్త్వనిరాకరణం మేస్తు తదాత్మని నిరతే య ఉపనిషత్సు
ధర్మాస్తే మయి సన్తు తే మయి సన్తు ॥
ఓం శాన్తిః శాన్తిః శాన్తిః ॥
హరిః ఓం ॥ దత్తాత్రేయో  మహాయోగీ భగవాన్భూతభావనః ।
చతుర్భుజో మహావిష్ణుర్యోగసామ్రాజ్యదీక్షితః   ॥ ౧॥
తస్య శిష్యో మునివరః సాంకృతిర్నామ భక్తిమాన్ ।
పప్రచ్ఛ  గురుమేకాన్తే ప్రాఞ్జలిర్వినయాన్వితః   ॥౨॥
భగవన్బ్రూహి మేయోగం సాష్టాఙ్గం   సప్రపఞ్చకమ్  ।
యేన విజ్ఞాతమాత్రేణ   జీవన్ముక్తో భవామ్యహమ్ ॥ ౩॥
సాంకృతే శ్రుణు  వక్ష్యామియోగం సాష్టాఙ్గదర్శనమ్   ।
యమశ్చ నియమశ్చైవ  తథైవాసనమేవ  చ ॥ ౪॥
ప్రాణాయామస్తథా  బ్రహ్మన్ప్రత్యాహారస్తతః  పరమ్ ।
ధారణా చ తథా ధ్యానం సమాధిశ్చాష్టమం  మునే ॥ ౫॥
అహింసా సత్యమస్తేయం బ్రహ్మచర్యం  దయార్జవమ్  ।
క్షమా ధృతిర్మితాహారః శౌచం చైవ  యమా దశ ॥౬॥
వేదోక్తేన ప్రకారేణ  వినా సత్యం తపోధన ।
కాయేన మనసా వాచా హింసాఽహింసా న చాన్యథా ॥ ౭॥
ఆత్మా సర్వగతోఽచ్ఛేద్యో న గ్రాహ్య  ఇతి మే మతిః ।
స చాహింసా వరా ప్రోక్తా  మునే వేదాన్తవేదిభిః ॥౮॥

చక్షురాదీన్ద్రియైర్దృష్టం     శ్రుతం  ఘ్రాతం  మునీశ్వర ।
తస్యైవోక్తిర్భవేత్సత్యం  విప్ర తన్నాన్యథా భవేత్ ॥౯॥
సర్వం సత్యం పరం బ్రహ్మ  న చాన్యదితియా మతిః ।
తచ్చ సత్యం వరం ప్రోక్తం   వేదాన్తజ్ఞానపారగైః   ॥ ౧౦॥
అన్యదీయే తృణే రత్నే కాఞ్చనే మౌక్తికేఽపి చ ।
మనసా వినివృత్తిర్యా తదస్తేయం విదుర్బుధాః ॥ ౧౧॥
ఆత్మన్యనాత్మభావేన వ్యవహారవివర్జితమ్  ।
యత్తదస్తేయమిత్యుక్తమాత్మవిద్భిర్మహామతే ॥ ౧౨॥
కాయేన వాచా మనసా స్త్రీణాం  పరివివర్జనమ్  ।
ఋతౌ భార్యాం తదా స్వస్య బ్రహ్మచర్యం  తదుచ్యతే ॥ ౧౩॥
బ్రహ్మభావే  మనశ్చారం బ్రహ్మచర్యం  పరన్తప ॥ ౧౪॥
స్వాత్మవత్సర్వభూతేషు కాయేన మనసా గిరా ।
అనుజ్ఞా యా దయా సైవ  ప్రోక్తా  వేదాన్తవేదిభిః ॥ ౧౫॥
పుత్రే మిత్రే కలత్రే చ రిపౌ స్వాత్మని సన్తతమ్ ।
ఏకరూపం మునే యత్తదార్జవం  ప్రోచ్యతే  మయా ॥ ౧౬॥
కాయేన మనసా వాచా శత్రుభిః  పరిపీడితే ।
బుద్ధిక్షోభనివృత్తిర్యా  క్షమా సా మునిపుఙ్గవ  ॥ ౧౭॥
వేదాదేవ వినిర్మోక్షః సంసారస్య న చాన్యథా ।
ఇతి విజ్ఞాననిష్పత్తిర్ధృతిః   ప్రోక్తా  హి వైదికైః   ।
అహమాత్మా న చాన్యోఽస్మీత్యేవమప్రచ్యుతా  మతిః ॥ ౧౮॥
అల్పమృష్టాశనాభ్యాం  చ చతుర్థాంశావశేషకమ్  ।
తస్మాద్యోగానుగుణ్యేన భోజనం మితభోజనమ్ ॥ ౧౯॥
స్వదేహమలనిర్మోక్షో మృజ్జలాభ్యాం  మహామునే ।
యత్తచ్ఛౌచం భవేద్బాహ్యం మానసం మననం విదుః ।
అహం శుద్ధ ఇతి జ్ఞానం  శౌచమాహుర్మనీషిణః ॥౨౦॥
అత్యన్తమలినో దేహో దేహీ చాత్యన్తనిర్మలః ।
ఉభయోరన్తరం జ్ఞాత్వా  కస్య శౌచం విధీయతే ॥౨౧॥

జ్ఞానశౌచం  పరిత్యజ్య బాహ్యేయో రమతే నరః ।
స మూఢః కాఞ్చనం త్యక్త్వా లోష్టం  గృహ్ణాతి  సువ్రత  ॥౨౨॥
జ్ఞానామృతేన  తృప్తస్య కృతకృత్యస్య యోగినః ।
న చాస్తి కించిత్కర్తవ్యమస్తి చేన్న స తత్త్వవిత్ ॥౨౩॥
లోకత్రయేఽపి  కర్తవ్యం కించిన్నాస్త్యాత్మవేదినామ్ ॥౨౪॥
తస్మాత్సర్వప్రయత్నేన  మునేఽహింసాదిసాధనైః  ।
ఆత్మానమక్షరం బ్రహ్మ  విద్ధి జ్ఞానాత్తు  వేదనాత్ ॥౨౫॥
ఇతి ప్రథమః  ఖణ్డః  ॥ ౧॥
తపః సన్తోషమాస్తిక్యం దానమీశ్వరపూజనమ్ ।
సిద్ధాన్తశ్రవణం    చైవ  హ్రీర్మతిశ్చ  జపో వ్రతమ్  ॥ ౧॥
ఏతే చ నియమాః ప్రోక్తాస్తాన్వక్ష్యామి  క్రమాచ్ఛృణు  ॥౨॥
వేదోక్తేన ప్రకారేణ  కృచ్ఛ్రచాన్ద్రయణాదిభిః  ।
శరీరశోషణం యత్తత్తప  ఇత్యుచ్యతే బుధైః  ॥ ౩॥
కో వా మోక్షః కథం తేన సంసారం ప్రతిపన్నవాన్  ।
ఇత్యాలోకనమర్థజ్ఞాస్తపః    శంసన్తి పణ్డితాః  ॥ ౪॥
యదృచ్ఛాలాభతో నిత్యం ప్రీతిర్యా  జాయతే నృణామ్ ।
తత్సన్తోషం విదుః ప్రాజ్ఞాః   పరిజ్ఞానైకతత్పరాః   ॥ ౫॥
బ్రహ్మాదిలోకపర్యన్తాద్విరక్త్యా  యల్లభేత్ప్రియమ్  ।
సర్వత్ర విగతస్నేహః సంతోషం పరమం విదుః ।
శ్రౌతే  స్మార్తే చ విశ్వాసో యత్తదాస్తిక్యముచ్యతే ॥౬॥
న్యాయార్జితధనం  శ్రాన్తే   శ్రద్ధయా   వైదికే  జనే ।
అన్యద్వా యత్ప్రదీయన్తే తద్దానం  ప్రోచ్యతే  మయా ॥ ౭॥
రాగాద్యపేతం హృదయం వాగదుష్టానృతాదినా  ।
హింసాదిరహితం కర్మ యత్తదీశ్వరపూజనమ్ ॥౮॥
సత్యం జ్ఞానమనన్తం  చ పరానన్దం  పరం ధ్రువమ్  ।
ప్రత్యగిత్యవగన్తవ్యం  వేదాన్తశ్రవణం  బుధాః ॥౯॥
వేదలౌకికమార్గేషు  కుత్సితం కర్మ యద్భవేత్ ।

తస్మిన్భవతియా లజ్జా హ్రీః  సైవేతి  ప్రకీర్తితా   ।
వైదికేషు  చ సర్వేషు శ్రద్ధా  యా సా మతిర్భవేత్ ॥ ౧౦॥
గురుణా చోపదిష్టోఽపి  తత్ర సంబన్ధవర్జితః   ।
వేదోక్తేనైవ  మార్గేణ  మన్త్రాభ్యాసో  జపః స్మృతః ॥ ౧౧॥
కల్పసూత్రే తథా వేదే ధర్మశాస్త్రే పురాణకే ।
ఇతిహాసే చ వృత్తిర్యా స జపః ప్రోచ్యతే  మయా ॥ ౧౨॥
జపస్తు ద్వివిధః ప్రోక్తో  వాచికో మానసస్తథా ॥ ౧౩॥
వాచికోపాంశురుచ్చైశ్చ  ద్వివిధః పరికీర్తితః ।
మానసోమననధ్యానభేదాద్ద్వైవిధ్యమాశ్రితః   ॥ ౧౪॥
ఉచ్చైర్జపాదుపాంశుశ్చ   సహస్రగుణముచ్యతే  ।
మానసశ్చ తథోపాంశోః సహస్రగుణముచ్యతే  ॥ ౧౫॥
ఉచ్చైర్జపశ్చ   సర్వేషాం యథోక్తఫలదో భవేత్ ।
నీచైఃశ్రోత్రేణ    చేన్మన్త్రః  శ్రుతశ్చేన్నిష్ఫలం  భవేత్ ॥ ౧౬॥ ఇతి॥
ఇతి ద్వితీయః ఖణ్డః  ॥౨॥
స్వస్తికం గోముఖం పద్మం వీరసింహాసనే తథా ।
భద్రం  ముక్తాసనం చైవ  మయూరాసనమేవ చ ॥ ౧॥
సుఖాసనసమాఖ్యం చ నవమం మునిపుఙ్గవ  ।
జానూర్వోరన్తరే కృత్వా సమ్యక్ పాదతలే ఉభే ॥౨॥
సమగ్రీవశిరఃకాయః  స్వస్తికం నిత్యమభ్యసేత్ ।
సవ్యే దక్షిణగుల్ఫం తు పృష్ఠపార్శ్వే  నియోజయేత్ ॥ ౩॥
దక్షిణేఽపి తథా సవ్యం గోముఖం తత్ప్రచక్షతే ।
అఙ్గుష్ఠావధి   గృహ్ణీయాద్ధస్తాభ్యాం   వ్యుత్క్రమేణ తు ॥ ౪॥
ఊర్వోరుపరి విప్రేన్ద్ర   కృత్వా పాదతలద్వయమ్ ।
పద్మాసనం భవేత్ప్రాజ్ఞ సర్వరోగభయాపహమ్ ॥ ౫॥
దక్షిణేతరపాదం తు దక్షిణోరుణి విన్యసేత్ ।
ఋజుకాయః సమాసీనో వీరాసనముదాహృతమ్ ॥౬॥
గుల్ఫౌ తు వృషణస్యాధః సీవన్యాః పార్శ్వయోః క్షిపేత్ ।

పార్శ్వపాదౌ చ పాణిభ్యాం దృఢం బద్ధ్వా  సునిశ్చలమ్ ।
భద్రాసనం  భవేదేతద్విషరోగవినాశనమ్ ॥ ౭॥
నిపీడ్య సీవనీం సూక్ష్మం దక్షిణేతరగుల్ఫతః ।
వామంయామ్యేన గుల్ఫేన ముక్తాసనమిదం భవేత్ ॥౮॥
మేఢ్రాదుపరి  నిక్షిప్య సవ్యం గుల్ఫం తతోపరి ।
గుల్ఫాన్తరం చ సంక్షిప్య ముక్తాసనమిదం మునే ॥౯॥
కూర్పరాగ్రే మునిశ్రేష్ఠ  నిక్షిపేన్నాభిపార్శ్వయోః ।
భూమ్యాం పాణితలద్వన్ద్వం  నిక్షిప్యైకాగ్రమానసః   ॥ ౧౦॥
సమున్నతశిరఃపాదో దణ్డవద్వ్యోమ్నిసంస్థితః   ।
మయూరాసనమేతత్స్యాత్సర్వపాపప్రణాశనమ్  ॥ ౧౧॥
యేన కేన ప్రకారేణ  సుఖం ధైర్యం  చ జాయతే ।
తత్సుఖాసనమిత్యుక్తమశక్తస్తత్సమాశ్రయేత్   ॥ ౧౨॥
ఆసనం విజితం యేన జితం తేన జగత్త్రయమ్  ।
అనేన విధినాయుక్తః ప్రాణాయామం  సదా కురు ॥ ౧౩॥ ఇతి॥
ఇతి తృతీయః ఖణ్డః  ॥ ౩॥
శరీరం తావదేవ స్యాత్షణ్ణవత్యఙ్గులాత్మకమ్    ।
దేహమధ్యే శిఖిస్థానం  తప్తజామ్బూనదప్రభమ్  ॥ ౧॥
త్రికోణం  మనుజానాం తు సత్యముక్తం హి సాంకృతే ।
గుదాత్తు ద్వ్యఙ్గులాదూర్ధ్వం   మేఢ్రాత్తు  ద్వ్యన్ఙ్గులాదధః  ॥౨॥
దేహమధ్యం మునిప్రోక్తమనుజానీహి   సాంకృతే ।
కన్దస్థానం   మునిశ్రేష్ఠ  మూలాధారాన్నవాఙ్గులమ్  ॥ ౩॥
చతురఙ్గులమాయామవిస్తారం  మునిపుఙ్గవ  ।
కుక్కుటాణ్డసమాకారం  భూషితం తు త్వగాదిభిః ॥ ౪॥
తన్మధ్యే నాభిరిత్యుక్తం యోగజ్ఞైర్మునిపుఙ్గవ   ।
కన్దమధ్యస్థితా   నాడీ సుషుమ్నేతి ప్రకీర్తితా   ॥ ౫॥
తిష్ఠన్తి   పరితస్తస్యా నాడయోమునిపుఙ్గవ  ।
ద్విసప్తతిసహస్రాణి  తాసాం ముఖ్యాశ్చతుర్దశ  ॥౬॥

సుషుమ్నా పిఙ్గలా  తద్వదిడా చైవ  సరస్వతీ ।
పూషా చ వరుణా చైవ  హస్తిజిహ్వా యశస్వినీ ॥ ౭॥
అలమ్బుసా కుహుశ్చైవ  విశ్వోదరీ తపస్వినీ ।
శఙ్ఖినీ  చైవ  గాన్ధారా  ఇతి ముఖ్యాశ్చతుర్దశ  ॥౮॥
తాసాం ముఖ్యతమాస్తిస్రస్తిసృష్వేకోత్తమోత్తమా   ।
బ్రహ్మనాడీతి  సా ప్రోక్తా  మునే వేదాన్తవేదిభిః ॥౯॥
పృష్ఠమధ్యస్థితేనాన్స్థా   వీణాదణ్డేన  సువ్రత  ।
సహ మస్తకపర్యన్తం సుషుమ్నా సుప్రతిష్ఠితా   ॥ ౧౦॥
నాభికన్దాదధః  స్థానం  కుణ్డల్యా  ద్వ్యఙ్గులం  మునే ।
అష్టప్రకృతిరూపా   సా కుణ్డలీ  మునిసత్తమ ॥ ౧౧॥
యథావద్వాయుచేష్టాం  చ జలాన్నాదీని నిత్యశః ।
పరితః కన్దపార్శ్వేషు  నిరుధ్యైవ  సదా స్థితా  ॥ ౧౨॥
స్వముఖేన సమావేష్ట్య  బ్రహ్మరన్ధ్రముఖం   మునే ।
సుషుమ్నాయా ఇడా సవ్యే దక్షిణే పిఙ్గలా  స్థితా  ॥ ౧౩॥
సరస్వతీ కుహుశ్చైవ  సుషుమ్నాపార్శ్వయోః స్థితే  ।
గాన్ధారా  హస్తిజిహ్వా చ ఇడాయాః పృష్ఠపార్శ్వయోః  ॥ ౧౪॥
పూషాయశస్వినీ చైవ  పిఙ్గలా  పృష్ఠపూర్వయోః  ।
కుహోశ్చ హస్తిజిహ్వాయా మధ్యే విశ్వోదరీ స్థితా  ॥ ౧౫॥
యశస్విన్యాః కుహోర్మధ్యే వరుణా సుప్రతిష్ఠితా   ।
పూషాశ్చ సరస్వత్యా మధ్యే ప్రోక్తా  యశస్వినీ ॥ ౧౬॥
గాన్ధారాయాః  సరస్వత్యా మధ్యే ప్రోక్తా  చ శఙ్ఖినీ  ।
అలమ్బుసా స్థితా  పాయుపర్యన్తం కన్దమధ్యగా  ॥ ౧౭॥
పూర్వభాగే సుషుమ్నాయా రాకాయాః సంస్థితా  కుహూః ।
అధశ్చోర్ధ్వం  స్థితా  నాడీయామ్యనాసాన్తమిష్యతే ॥ ౧౮॥
ఇఅడా తు సవ్యనాసాన్తం సంస్థితా  మునిపుఙ్గవ  ।
యశస్వినీ చ వామస్య పాదాఙ్గుష్ఠాన్తమిష్యతే    ॥ ౧౯॥
పూషా వామాక్షిపర్యన్తా పిఙ్గలాయాస్తు  పృష్ఠతః  ।

పయస్వినీ చయామ్యస్య కర్ణాన్తం   ప్రోచ్యతే  బుధైః  ॥౨౦॥
సరస్వతీ తథా చోర్ధ్వగతా  జిహ్వా తథా మునే ।
హస్తిజిహ్వా తథా సవ్యపాదాఙ్గుష్ఠాన్తమిష్యతే    ॥౨౧॥
శఙ్ఖినీ  నామయా నాడీ సవ్యకర్ణాన్తమిష్యతే   ।
గాన్ధారా  సవ్యనేత్రాన్తా  ప్రోక్తా  వేదాన్తవేదిభిః ॥౨౨॥
విశ్వోదరాభిధా నాడీ కన్దమధ్యే  వ్యవస్థితా  ।
ప్రాణోఽపానస్తథా  వ్యానః సమానోదాన ఏవ చ ॥౨౩॥
నాగః కూర్మశ్చ కృకరో దేవదత్తో ధనఞ్జయః  ।
ఏతే నాడీషు సర్వాసు చరన్తి దశ వాయవః ॥౨౪॥
తేషు ప్రాణాదయః  పఞ్చ ముఖ్యాః పఞ్చసు సువ్రత  ।
ప్రాణసంజ్ఞస్తథాపానః    పూజ్యః ప్రాణస్తయోర్మునే  ॥౨౫॥
ఆస్యనాసికయోర్మధ్యే నాభిమధ్యే తథా హృది ।
ప్రాణసంజ్ఞోఽనిలో   నిత్యం వర్తతే మునిసత్తమ ॥౨౬॥
అపానో వర్తతే నిత్యం గుదమధ్యోరుజానుషు ।
ఉదరే సకలే కట్యాం నాభౌ జఙ్ఘే చ సువ్రత  ॥౨౭॥
వ్యానః శ్రోత్రాక్షిమధ్యే   చ కుకుభ్ద్యాం  గుల్ఫయోరపి ।
ప్రాణస్థానే   గలే చైవ  వర్తతే మునిపుఙ్గవ  ॥౨౮॥
ఉదానసంజ్ఞో విజ్ఞేయః  పాదయోర్హస్తయోరపి   ।
సమానః సర్వదేహేషు వ్యాప్య తిష్ఠత్యసంశయః  ॥౨౯॥
నాగాదివాయవః పఞ్చత్వగస్థ్యాదిషు  సంస్థితాః  ।
నిఃశ్వాసోచ్ఛ్వాసకాసాశ్చ ప్రాణకర్మ  హి సాంకృతే ॥ ౩౦॥
అపానాఖ్యస్య వాయోస్తు విణ్మూత్రాదివిసర్జనమ్   ।
సమానః సర్వసామీప్యం కరోతి మునిపుఙ్గవ  ॥ ౩౧॥
ఉదాన ఊర్ధ్వగమనం  కరోత్యేవ న సంశయః ।
వ్యానో వివాదకృత్ప్రోక్తో మునే వేదాన్తవేదిభిః ॥ ౩౨॥
ఉద్గారాదిగుణః  ప్రోక్తో  వ్యానాఖ్యస్య మహామునే ।
ధనఞ్జయస్య  శోభాది కర్మ ప్రోక్తం   హి సాంకృతే ॥ ౩౩॥

jabaladarshana.pdf 7



జాబాలదర్శనోపనిషత్

నిమీలనాది కూర్మస్య క్షుధా తు కృకరస్య చ ।
దేవదత్తస్య విప్రేన్ద్ర   తన్ద్రీకర్మ  ప్రకీర్తితమ్   ॥ ౩౪॥
సుషుమ్నాయాః శివో దేవ ఇడాయా దేవతా హరిః ।
పిఙ్గలాయా  విరఞ్చిః స్యాత్సరస్వత్యా విరాణ్మునే ॥ ౩౫॥
పూషాధిదేవతా ప్రోక్తా  వరుణా వాయుదేవతా ।
హస్తిజిహ్వాభిధాయాస్తు వరుణో దేవతా భవేత్ ॥ ౩౬॥
యశస్విన్యా మునిశ్రేష్ఠ  భగవాన్భాస్కరస్తథా ।
అలమ్బుసాయా అబాత్మా వరుణః పరికీర్తితః ॥ ౩౭॥
కుహోః క్షుద్దేవతా  ప్రోక్తా  గాన్ధారీ  చన్ద్రదేవతా  ।
శఙ్ఖిన్యాశ్చన్ద్రమాస్తద్వత్పయస్విన్యాః   ప్రజాపతిః  ॥ ౩౮॥
విశ్వోదరాభిధాయాస్తు భగవాన్పావకః పతిః ।
ఇడాయాం చన్ద్రమా  నిత్యం చరత్యేవ మహామునే ॥ ౩౯॥
పిఙ్గలాయాం  రవిస్తద్వన్మునే వేదవిదాం వర ।
పిఙ్గలాయామిడాయాం  తు వాయోః సంక్రమణం  తు యత్ ॥ ౪౦॥
తదుత్తరాయణం ప్రోక్తం   మునే వేదాన్తవేదిభిః ।
ఇడాయాం పిఙ్గలాయాం  తు ప్రాణసంక్రమణం   మునే ॥ ౪౧॥
దక్షిణాయనమిత్యుక్తం పిఙ్గలాయామితి  శ్రుతిః  ।
ఇడాపిఙ్గలయోః  సంధిం యదా ప్రాణః  సమాగతః ॥ ౪౨॥
అమావాస్యా తదా ప్రోక్తా  దేహే దేహభృతాం వర ।
మూలాధారం యదా ప్రాణః  ప్రవిష్టః   పణ్డితోత్తమ  ॥ ౪౩॥
తదాద్యం విషువం ప్రోక్తం   తపసైస్తాపతోత్తమ  ।
ప్రాణసంజ్ఞో  మునిశ్రేష్ఠ  మూర్ధానం  ప్రావిశద్యదా  ॥ ౪౪॥
తదన్త్యం విషువం ప్రోక్తం   తాపసైస్తత్త్వచిన్తకైః      ।
నిఃశ్వాసోచ్ఛ్వాసనం సర్వం మాసానాం సంక్రమో  భవేత్ ॥ ౪౫॥
ఇడాయాః కుణ్డలీస్థానం   యదా ప్రాణః  సమాగతః ।
సోమగ్రహణమిత్యుక్తం  తదా తత్త్వవిదాం వర ॥ ౪౬॥
యదా పిఙ్గలయా  ప్రాణః  కుణ్డలీస్థానమాగతః   ।
తదాతదా భవేత్సూర్యగ్రహణ  మునిపుఙ్గవ  ॥ ౪౭॥

శ్రీపర్వతం  శిరఃస్థానే  కేదారం తు లలాటకే ।
వారాణసీ మహాప్రాజ్ఞ  భ్రువోర్ఘ్రాణస్య   మధ్యమే ॥ ౪౮॥
కురుక్షేత్రం  కుచస్థానే  ప్రయాగం  హృత్సరోరుహే ।
చిదమ్బరం తు హృన్మధ్యే ఆధారే కమలాలయమ్ ॥ ౪౯॥
ఆత్మతీర్థం  సముత్సృజ్య బహిస్తీర్థాని  యో వ్రజేత్  ।
కరస్థం  స మహారత్నం త్యక్త్వా కాచం విమార్గతే  ॥ ౫౦॥
భావతీర్థం  పరం తీర్థం  ప్రమాణం  సర్వకర్మసు ।
అన్యథాలిఙ్గ్యతే  కాన్తా అన్యథాలిఙ్గ్యతే  సుతా ॥ ౫౧॥
తీర్థాని  తోయపూర్ణాని  దేవాన్కాష్ఠాదినిర్మితాన్  ।
యోగినో న ప్రపూజ్యన్తే  స్వాత్మప్రత్యయకారణాత్  ॥ ౫౨॥
బహిస్తీర్థాత్పరం  తీర్థమన్తస్తీర్థం    మహామునే ।
ఆత్మతీర్థం  మహాతీర్థమన్యత్తీర్థం   నిరర్థకమ్  ॥ ౫౩॥
చిత్తమన్తర్గతం  దుష్టం  తీర్థస్నానైర్న   శుద్ధ్యతి  ।
శతశోఽపి జలైర్ధౌతం   సురాభాణ్డమివశుచి  ॥ ౫౪॥
విషువాయనకాలేషు గ్రహణే  చాన్తరే సదా ।
వారాణస్యాదికే స్థానే  స్నాత్వా శుద్ధో భవేన్నరః ॥ ౫౫॥
జ్ఞానయోగపరాణాం  తు పాదప్రక్షాలితం  జలమ్ ।
భావశుద్ధ్యర్థమజ్ఞానాం    తత్తీర్థం  మునిపుఙ్గవ  ॥ ౫౬॥
తీర్థే జ్ఞానే  జపే యజ్ఞే కాష్ఠే పాషాణకే సదా ।
శివం పశ్యతి మూఢాత్మా శివే దేహే ప్రతిష్ఠితే   ॥ ౫౭॥
అన్తస్థం  మాం పరిత్యజ్య బహిష్ఠం  యస్తు సేవతే ।
హస్తస్థం  పిణ్డముత్సృజ్య  లిహేత్కూర్పరమాత్మనః ॥ ౫౮॥
శివమాత్మని పశ్యన్తి ప్రతిమాసు  నయోగినః ।
అజ్ఞానం  భావనార్థాయ  ప్రతిమాః  పరికల్పితాః ॥ ౫౯॥
అపూర్వమపరం బ్రహ్మ  స్వాత్మానం సత్యమద్వయమ్ ।
ప్రజ్ఞానఘనమానన్దం    యః పశ్యతి స పశ్యతి ॥౬౦॥

నాడీపుఞ్జం  సదా సారం నరభావం మహామునే ।
సముత్సృజ్యాత్మనాత్మానమహమిత్యేవ ధారయ ॥౬౧॥
అశరీరం శరీరేషు మహాన్తం విభుమీశ్వరమ్ ।
ఆనన్దమక్షరం  సాక్షాన్మత్వా ధీరో న శోచతి ॥౬౨॥
విభేదజనకే జ్ఞానే  నష్టే జ్ఞానబలాన్మునే  ।
ఆత్మనో బ్రహ్మణో  భేదమసన్తం కిం కరిష్యతి ॥౬౩॥ ఇతి॥
ఇతి చతుర్థః  ఖణ్డః  ॥ ౪॥
సమ్యక్కథయ మే బ్రహ్మనాడీశుద్ధిం   సమాసతః ।
యథా శుద్ధ్యా  సదా ధ్యాయఞ్జీవన్ముక్తో  భవామ్యహమ్ ॥ ౧॥
సాంకృతే శ్రుణు  వక్ష్యామి నాడీశుద్ధిం  సమాసతః ।
విధ్యుక్తకర్మసంయుక్తః కామసంకల్పవర్జితః  ॥౨॥
యమాద్యష్టాఙ్గసంయుక్తః   శాన్తః సత్యపరాయణః ।
స్వాత్మన్యవస్థితః  సమ్యగ్జ్ఞానిభిశ్చ  సుశిక్షితః ॥ ౩॥
పర్వతాగ్రే నదీతీరే బిల్వమూలే వనేఽథవా ।
మనోరమే శుచౌ దేశే మఠం కృత్వా సమాహితః ॥ ౪॥
ఆరభ్య చాసనం పశ్చాత్ప్రాఙ్ముఖోదఙ్ముఖోఽపి వా ।
సమగ్రీవశిరఃకాయః  సంవృతాస్యః సునిశ్చలః ॥ ౫॥
నాసాగ్రే శశభృద్బిమ్బే బిన్దుమధ్యే  తురీయకమ్ ।
స్రవన్తమమృతం   పశ్యేన్నేత్రాభ్యాం  సుసమాహితః ॥౬॥
ఇడయా ప్రాణమాకృష్య  పూరయిత్వోదరే స్థితమ్  ।
తతోఽగ్నిం దేహమధ్యస్థం  ధ్యాయఞ్జ్వాలావలీయుతమ్  ॥ ౭॥
బిన్దునాదసమాయుక్తమగ్నిబీజం  విచిన్తయేత్ ।
పశ్చాద్విరేచయేత్సమ్యక్ప్రాణం పిఙ్గలయా  బుధః ॥౮॥
పునః పిఙ్గలయాపూర్య  వహ్నిబీజమనుస్మరేత్ ।
పునర్విరచయేద్ధీమానిడయైవ   శనైః  శనైః  ॥౯॥
త్రిచతుర్వాసరం  వాథ త్రిచతుర్వారమేవ  చ ।
షట్కృత్వా విచరేన్నిత్యం రహస్యేవం త్రిసన్ధిషు   ॥ ౧౦॥

నాడీశుద్ధిమవాప్నోతి  పృథక్ చిహ్నోపలక్షితః ।
శరీరలఘుతా దీప్తిర్వహ్నేర్జాఠరవర్తినః  ॥ ౧౧॥
నాదాభివ్యక్తిరిత్యేతచ్చిహ్నం  తత్సిద్ధిసూచకమ్  ।
యావదేతాని సమ్పశ్యేత్తావదేవం సమాచరేత్ ॥ ౧౨॥
అథవైతత్పరిత్యజ్య  స్వాత్మశుద్ధిం  సమాచరేత్ ।
ఆత్మా శుద్ధః  సదా నిత్యః సుఖరూపః స్వయంప్రభః  ॥ ౧౩॥
అజ్ఞానాన్మలినో  భాతి జ్ఞానచ్ఛుద్ధో  భవత్యయమ్ ।
అజ్ఞానమలపఙ్కం  యః క్షాలయేజ్జ్ఞానతో  యతః ।
స ఏవ సర్వదా శుద్ధో నాన్యః కర్మరతో హి సః ॥ ౧౪॥ ఇతి॥
ఇతి పఞ్చమః ఖణ్డః  ॥ ౫॥
ప్రాణాయామక్రమం   వక్ష్యే సాంకృతే శ్రుణు  సాదరమ్ ।
ప్రాణాయామ  ఇతి ప్రోక్తో  రేచపూరకకుమ్భకైః  ॥ ౧॥
వర్ణత్రయాత్మకాః   ప్రోక్తా  రేచపూరకకుమ్భకాః ।
స ఏష ప్రణవః  ప్రోక్తః   ప్రాణాయామస్తు  తన్మయః ॥౨॥
ఇడయా వాయుమాకృష్య పూరయిత్వోదరే స్థితమ్  ।
శనైః  షోడశభిర్మాత్రైరకారం  తత్ర సంస్మరేత్ ॥ ౩॥
పూరితం ధారయేత్పశ్చాచ్చతుఃషష్ట్యా  తు మాత్రయా  ।
ఉకారమూర్తిమన్త్రాపి  సంస్మరన్ప్రణవం జపేత్ ॥ ౪॥
యావద్వా శక్యతే తావద్ధారయేజ్జపతత్పరః   ।
పూరితం రేచయేత్పశ్చాన్మకారేణానిలం బుధః ॥ ౫॥
శనైః  పిఙ్గలయా  తత్ర ద్వాత్రింశన్మాత్రయా   పునః ।
ప్రాణాయామో  భవేదేవం తతశ్చైవం  సమభ్యసేత్ ॥౬॥
పునః పిఙ్గలయాపూర్య  మాత్రైః  షోడశభిస్తథా ।
అకారమూర్తిమత్రాపి  స్మరేదేకాగ్రమానసః  ॥ ౭॥
ధారయేత్పూరితం విద్వాన్ప్రణవం సంజపన్వశీ ।
ఉకారమూర్తిం స ధ్యాయంశ్చతుఃషష్ట్యా  తు మాత్రయా  ॥౮॥
మకారం తు స్మరన్పశ్చాద్రేచయేదిడయానిలమ్  ।

ఏవమేవ పునః కుర్యాదిడయాపూర్య బుద్ధిమాన్  ॥౯॥
ఏవం సమభ్యసేన్నిత్యం ప్రాణాయామం  మునీశ్వర ।
ఏవమభ్యాసతో నిత్యం షణ్మాసాద్యత్నవాన్భవేత్ ॥ ౧౦॥
వత్సరాద్బ్రహ్మవిద్వాన్స్యాత్తస్మాన్నిత్యం సమభ్యసేత్ ।
యోగాభ్యాసరతో నిత్యం స్వధర్మనిరతశ్చ యః ॥ ౧౧॥
ప్రాణసంయమనేనైవ   జ్ఞానాన్ముక్తో  భవిష్యతి ।
బాహ్యాదాపూరణం వాయోఃరుదరే పూరకో హి సః ॥ ౧౨॥
సమ్పూర్ణకుమ్భవద్వాయోర్ధారణం   కుమ్భకో భవేత్ ।
బహిర్విరచనం వాయోరుదరాద్రచేకః  స్మృతః ॥ ౧౩॥
ప్రస్వేదజనకో  యస్తు ప్రాణాయామేషు  సోఽధమః ।
కంపనం మధ్యమం విద్యాదుత్థానం  చోత్తమం విదుః ॥ ౧౪॥
పూర్వంపూర్వం ప్రకుర్వీత యావదుత్థానసంభవః  ।
సంభవత్యుత్తమే ప్రాజ్ఞః   ప్రాణాయామే  సుఖీ భవేత్ ॥ ౧౫॥
ప్రాణాయమేన  చిత్తం తు శుద్ధం  భవతి సువ్రత  ।
చిత్తే శుద్ధే శుచిః సాక్షాత్ప్రత్యగ్జ్యోతిర్వ్యవస్థితః   ॥ ౧౬॥
ప్రాణశ్చిత్తేన  సంయుక్తః పరమాత్మని తిష్ఠతి  ।
ప్రాణాయామపరస్యాస్య  పురుషస్య మహాత్మనః ॥ ౧౭॥
దేహశ్చోత్తిష్ఠతే  తేన కించిజ్జ్ఞానాద్విముక్తతా  ।
రేచకం పూరకం ముక్త్వా కుమ్భకం నిత్యమభ్యసేత్ ॥ ౧౮॥
సర్వపాపవినిర్ముక్తః సమ్యగ్జ్ఞానమవాప్నుయాత్  ।
మనోజవత్వమాప్నోతి పలితాది చ నశ్యతి ॥ ౧౯॥
ప్రాణాయామైకనిష్ఠస్య    న కించిదపి దుర్లభమ్  ।
తస్మాత్సర్వప్రయత్నేన  ప్రాణాయామాన్సమభ్యసేత్  ॥౨౦॥
వినియోగాన్ప్రవక్ష్యామి ప్రాణాయామస్య  సువ్రత  ।
సన్ధ్యయోర్బ్రాహ్మకాలేఽపి  మధ్యాహ్నే వాథవా సదా ॥౨౧॥
బాహ్యం ప్రాణం  సమాకృష్య పూరయిత్వోదరేణ చ ।
నాసాగ్రే నాభిమధ్యే చ పాదాఙ్గుష్ఠే  చ ధారయేత్ ॥౨౨॥

సర్వరోగవినిర్ముక్తో జీవేద్వర్షశతం  నరః ।
నాసాగ్రధారణాద్వాపి  జితో భవతి సువ్రత  ॥౨౩॥
సర్వరోగనివృత్తిః స్యాన్నాభిమధ్యే తు ధారణాత్ ।
శరీరలఘుతా విప్ర పాదాఙ్గుష్ఠనిరోధనాత్   ॥౨౪॥
జిహ్వయా వాయుమాకృష్య యః పిబేత్సతతం నరః ।
శ్రమదాహవినిర్ముక్తో  యోగీ నీరోగతామియాత్ ॥౨౫॥
జిహ్వయా వాయుమాకృష్య జిహ్వామూలే నిరోధయేత్ ।
పిబేదమృతమవ్యగ్రం  సకలం సుఖమాప్నుయాత్ ॥౨౬॥
ఇడయా వాయుమాకృష్య భ్రువోర్మధ్యే  నిరోధయేత్ ।
యః పిబేదమృతం శుద్ధం  వ్యాధిభిర్ముచ్యతే హి సః ॥౨౭॥
ఇడయా వేదతత్త్వజ్ఞస్తథా   పిఙ్గలయైవ   చ ।
నాభౌ నిరోధయేత్తేన వ్యాధిభిర్ముచ్యతే నరః ॥౨౮॥
మాసమాత్రం  త్రిసన్ధ్యాయాం   జిహ్వయారోప్య మారుతమ్ ।
అమృతం చ పిబేన్నాభౌ మన్దంమన్దం   నిరోధయేత్ ॥౨౯॥
వాతజాః పిత్తజా దోషా నశ్యన్త్యేవ న సంశయః ।
నాసాభ్యాం వాయుమాకృష్య నేత్రద్వన్ద్వే   నిరోధయేత్ ॥ ౩౦॥
నేత్రరోగా  వినశ్యన్తి తథా శ్రోత్రనిరోధనాత్   ।
తథా వాయుం సమారోప్య ధారయేచ్ఛిరసి స్థితమ్  ॥ ౩౧॥
శిరోరోగా వినశ్యన్తి సత్యముక్తం హి సాంకృతే ।
స్వస్తికాసనమాస్థాయ  సమాహితమనాస్తథా ॥ ౩౨॥
అపానమూర్ధ్వముత్థాప్య   ప్రణవేన  శనైః  శనైః  ।
హస్తాభ్యాం ధారయేత్సమ్యక్కర్ణాదికరణాని  చ ॥ ౩౩॥
అఙ్గుష్ఠాభ్యాం   మునే శ్రోత్రే  తర్జనీభ్యాం  తు చక్షుషీ ।
నాసాపుటవధానాభ్యాం ప్రచ్ఛాద్య  కరణాని వై ॥ ౩౪॥
ఆనన్దావిర్భవో యావత్తావన్మూర్ధని  ధారణాత్ ।
ప్రాణః  ప్రయాత్యనేనైవ   బ్రహ్మరన్ధ్రం   మహామునే ॥ ౩౫॥
బ్రహ్మరన్ధ్రం   గతే వాయౌ నాదశ్చోత్పద్యతేఽనఘ ।

శఙ్ఖధ్వనినిభశ్చాదౌ  మధ్యే మేఘధ్వనిర్యథా ॥ ౩౬॥
శిరోమధ్యగతే వాయౌ గిరిప్రస్రవణం   యథా ।
పశ్చాత్ప్రీతో మహాప్రాజ్ఞః   సాక్షాదాత్మోన్ముఖో భవేత్ ॥ ౩౭॥
పునస్తజ్జ్ఞాననిష్పత్తిర్యోగాత్సంసారనిహ్నుతిః  ।
దక్షిణోత్తరగుల్ఫేన సీవినీం పీడయేత్స్థిరమ్  ॥ ౩౮॥
సవ్యేతరేణ గుల్ఫేన పీడయేద్బుద్ధిమాన్నరః  ।
జాన్వోరధః స్థితాం  సన్ధిం  స్మృత్వా దేవం త్రియమ్బకమ్  ॥ ౩౯॥
వినాయకం చ సంస్మృత్య తథా వాగీశ్వరీం పునః ।
లిఙ్గనాలాత్సమాకృష్య  వాయుమప్యగ్రతో  మునే ॥ ౪౦॥
ప్రణవేన  నియుక్తేన బిన్దుయుక్తేన  బుద్ధిమాన్  ।
మూలాధారస్య విప్రేన్ద్ర   మధ్యే తం తు నిరోధయేత్ ॥ ౪౧॥
నిరుధ్య వాయునా దీప్తో వహ్నిరూహతి కుణ్డలీమ్  ।
పునః సుషుమ్నయా వాయుర్వహ్నినా సహ గచ్ఛతి ॥ ౪౨॥
ఏవమభ్యాసతస్తస్య జితో వాయుర్భవేద్భృశమ్ ।
ప్రస్వేదః  ప్రథమః  పశ్చాత్కమ్పనం మునిపుఙ్గవ  ॥ ౪౩॥
ఉత్థానం  చ శరీరస్య చిహ్నమేతజ్జితేఽనలే  ।
ఏవమభ్యాసతస్తస్య మూలరోగో వినశ్యతి ॥ ౪౪॥
భగన్దరం  చ నష్టం  స్యాత్సర్వరోగాశ్చ సాంకృతే ।
పాతకాని వినశ్యన్తి  క్షుద్రాణి  చ మహాన్తి చ ॥ ౪౫॥
నష్టే పాపే విశుద్ధం  స్యాచ్చిత్తదర్పణమద్భుతమ్ ।
పునర్బ్రహ్మాదిభోగేభ్యో వైరాగ్యం  జయతే హృది ॥ ౪౬॥
విరక్తస్య తు సంసారాజ్జ్ఞానం  కైవల్యసాధనమ్  ।
తేన పాపాపహానిః స్యాజ్జ్ఞాత్వా  దేవం సదాశివమ్ ॥ ౪౭॥
జ్ఞానామృతరసో  యేన సకృదాస్వాదితో భవేత్ ।
స సర్వకార్యముత్సృజ్య తత్రైవ  పరిధావతి ॥ ౪౮॥
జ్ఞానస్వరూపమేవాహుర్జగదేతద్విలక్షణమ్   ।
అర్థస్వరూపమజ్ఞానాత్పశ్యన్త్యన్యే   కుదృష్టయః  ॥ ౪౯॥

ఆత్మస్వరూపవిజ్ఞానాదజ్ఞానస్య   పరిక్షయః ।
క్షీణేఽజ్ఞానే  మహాప్రాజ్ఞ  రాగాదీనాం పరిక్షయః ॥ ౫౦॥
రాగాద్యసంభవే ప్రాజ్ఞ  పుణ్యపాపవిమర్దనమ్  ।
తయోర్నాశే శరీరేణ న పునః సమ్ప్రయుజ్యతే ॥ ౫౧॥ ఇతి॥
ఇతి షష్ఠః  ఖణ్డః  ॥౬॥
అథాతః సమ్ప్రవక్ష్యామి ప్రత్యాహారం  మహామునే ।
ఇన్ద్రియాణాం  విచరతాం విషయేషు స్వభావతః ॥ ౧॥
బలాదాహరణాం తేషాం ప్రత్యాహారః  స ఉచ్యతే ।
యత్పశ్యతి తు తత్సర్వం బ్రహ్మ  పశ్యన్సమాహితః ॥౨॥
ప్రత్యాహారో  భవేదేష బ్రహ్మవిద్భిః  పురోదితః ।
యద్యచ్ఛుద్ధమశుద్ధం   వా కరోత్యామరణాన్తికమ్ ॥ ౩॥
తత్సర్వం బ్రహ్మణే  కుర్యాత్ప్రత్యాహారః స ఉచ్యతే ।
అథవా నిత్యకర్మాణి బ్రహ్మారాధనబుద్ధితః   ॥ ౪॥
కామ్యాని చ తథా కుర్యాత్ప్రత్యాహారః స ఉచ్యతే ।
అథవా వాయుమాకృష్య స్థానాత్స్థానం   నిరోధయేత్ ॥ ౫॥
దన్తమూలాత్తథా కణ్ఠే కణ్ఠాదురసి  మారుతమ్ ।
ఉరోదేశాత్సమాకృష్య నాభిదేశే నిరోధయేత్ ॥౬॥
నాభిదేశాత్సమాకృష్య కుణ్డల్యాం  తు నిరోధయేత్ ।
కుణ్డలీదేశతో  విద్వాన్మూలాధారే నిరోధయేత్ ॥ ౭॥
అథాపానాత్కటిద్వన్ద్వే  తథోరౌ చ సుమధ్యమే ।
తస్మాజ్జానుద్వయే  జఙ్ఘే పాదాఙ్గుష్ఠే  నిరోధయేత్ ॥౮॥
ప్రత్యాహారోఽయముక్తస్తు  ప్రత్యాహారస్మరైః   పురా ।
ఏవమభ్యాసయుక్తస్య పురుషస్య మహాత్మనః ॥౯॥
సర్వపాపాని నశ్యన్తి భవరోగశ్చ సువ్రత  ।
నాసాభ్యాం వాయుమాకృష్య నిశ్చలః స్వస్తికాసనః  ॥ ౧౦॥
పూరయేదనిలం విద్వానాపాదతలమస్తకమ్ ।
పశ్చాత్పాదద్వయే తద్వన్మూలాధరే తథైవ  చ ॥ ౧౧॥

నాభికన్దే చ హృన్మధ్యే కణ్ఠమూలే  చ తాలుకే ।
భ్రువోర్మధ్యే  లలాటే చ తథామూర్ధని  ధారయేత్ ॥ ౧౨॥
దేహే స్వాత్మమతిం విద్వాన్సమాకృష్య సమాహితః ।
ఆత్మనాత్మని నిర్ద్వన్ద్వే   నిర్వికల్పే నిరోధయేత్ ॥ ౧౩॥
ప్రత్యాహారః  సమాఖ్యాతః సాక్షాద్వేదాన్తవేదిభిః ।
ఏవమభ్యసతస్తస్య న కించిదపి దుర్లభమ్  ॥ ౧౪॥ ఇతి॥
ఇతి సప్తమః ఖణ్డః  ॥ ౭॥
అథాతః సమ్ప్రవక్ష్యామి ధారణాః పఞ్చ సువ్రత  ।
దేహమధ్యగతే వ్యోమ్ని బాహ్యాకాశం తు ధారయేత్ ॥ ౧॥
ప్రాణే  బాహ్యానిలం తద్వజ్జ్వలనే  చాగ్నిమౌదరే ।
తోయం తోయాంశకే భూమిం భూమిభాగే మహామునే ॥౨॥
హయవరలకారాఖ్యం మన్త్రముచ్చారయేత్క్రమాత్  ।
ధారణైషా  పరా ప్రోక్తా  సర్వపాపవిశోధినీ ॥ ౩॥
జాన్వన్తం పృథివీ హ్యంశో హ్యపాం పయ్వన్తముచ్యతే ।
హృదయాంశస్తథాగ్నంశో భ్రూమధ్యాన్తోఽనిలాంశకః  ॥ ౪॥
ఆకాశాంశస్తథా ప్రాజ్ఞ  మూర్ధాంశః  పరికీర్తితః ।
బ్రహ్మాణం  పృథివీభాగే విష్ణుం  తోయాంశకే తథా ॥ ౫॥
అగ్న్యంశే చే మహేశానమీశ్వరం చానిలాంశకే ।
ఆకాశాంశే మహాప్రాజ్ఞ  ధారయేత్తు సదాశివమ్ ॥౬॥
అథవా తవ వక్ష్యామి ధారణాం మునిపుఙ్గవ  ।
పురుషే సర్వశాస్తారం బోధానన్దమయం  శివమ్ ॥ ౭॥
ధారయేద్బుద్ధిమాన్నిత్యం  సర్వపాపవిశుద్ధయే  ।
బ్రహ్మాదికార్యరూపాణి  స్వే స్వే సంహృత్య కారణే ॥౮॥
సర్వకారణమవ్యక్తమనిరూప్యమచేతనమ్ ।
సాక్షాదాత్మని సమ్పూర్ణే ధారయేత్ప్రణవేన తు ।
ఇన్ద్రియాణి  సమాహృత్య మనసాత్మనియోజయేత్ ॥౯॥ ఇతి॥
ఇత్యష్టమః  ఖణ్డః  ॥౮॥

అథాతః సమ్ప్రవక్ష్యామి ధ్యానం సంసారనాశనమ్ ।
ఋతం సత్యం పరం బ్రహ్మ  సర్వసంసారభేషజమ్ ॥ ౧॥
ఊర్ధ్వరేతం  విశ్వరూపం విరూపాక్షం మహేశ్వరమ్ ।
సోఽహమిత్యాదరేణైవ  ధ్యాయేదోగీశ్వరేశ్వరమ్ ॥౨॥
అథవా సత్యమీశానం జ్ఞానమానన్దమద్వయమ్   ।
అత్యర్థమచలం  నిత్యమాదిమధ్యాన్తవర్జితమ్  ॥ ౩॥
తథా స్థూలమనాకాశమసంస్పృశ్యమచాక్షుషమ్  ।
న రసం న చ గన్ధాఖ్యమప్రమేయమనూపమమ్   ॥ ౪॥
ఆత్మానం సచ్చిదానన్దమనన్తం  బ్రహ్మ  సువ్రత  ।
అహమస్మీత్యభిధ్యాయేద్ధ్యేయాతీతం  విముక్తయే ॥ ౫॥
ఏవమభ్యాసయుక్తస్య పురుషస్య మహాత్మనః ।
క్రమాద్వేదాన్తవిజ్ఞానం   విజాయేత న సంశయః ॥౬॥ ఇతి॥
ఇతి నవమః ఖణ్డః  ॥౯॥
అథాతః సమ్ప్రవక్ష్యామి సమాధిం భవనాశనమ్ ।
సమాధిః సంవిదుత్పత్తిః పరజీవైకతాం  ప్రతి  ॥ ౧॥
నిత్యః సర్వగతో హ్యాత్మా కూటస్థో దోషవర్జితః  ।
ఏకః సన్భిద్యతే భ్రాన్త్యా  మాయయా న స్వరూపతః ॥౨॥
తస్మాదద్వైతమేవాస్తి  న ప్రపఞ్చో  న సంసృతిః ।
యథాకాశో ఘటాకాశో మఠాకాశ ఇతీరితః ॥ ౩॥
తథా భ్రాన్తైర్ద్విధా    ప్రోక్తో  హ్యాత్మా జీవేశ్వరాత్మనా ।
నాహం దేహో న చ ప్రాణో  నేన్ద్రియాణి  మనో నహి ॥ ౪॥
సదా సాక్షిస్వరూపత్వాచ్ఛివ ఏవాస్మి కేవలః ।
ఇతి ధీర్యా మునిశ్రేష్ఠ  సా సమాధిరిహోచ్యతే ॥ ౫॥
సాహం బ్రహ్మ  న సంసారీ న మత్తోఽన్యః కదాచన ।
యథా ఫేనతరఙ్గాది  సముద్రాదుత్థితం   పునః ॥౬॥
సముద్రే లీయతే తద్వజ్జగన్మయ్యనులీయతే  ।
తస్మాన్మనః పృథఙ్ నాస్తి జగన్మాయా చ నాస్తి హి ॥ ౭॥

యస్యైవం  పరమాత్మాయం ప్రత్యగ్భూతః  ప్రకాశితః  ।
స తుయాతి చ పుంభావం స్వయం సాక్షాత్పరామృతమ్ ॥౮॥
యదా మనసి చైతన్యం  భాతి సర్వత్రగం  సదా ।
యోగినోఽవ్యవధానేన తదా సమ్పద్యతే స్వయమ్ ॥౯॥
యదా సర్వాణి భూతాని స్వాత్మన్యేవ హి పశ్యతి ।
సర్వభూతేషు చాత్మానం బ్రహ్మ  సమ్పద్యతే తదా ॥ ౧౦॥
యదా సర్వాణి భూతాని సమాధిస్థో న పశ్యతి ।
ఏకీభూతః పరేణాఽసౌ తదా భవతి కేవలః ॥ ౧౧॥
యదా పశ్యతి చాత్మానం కేవలం పరమార్థతః  ।
మాయామాత్రం  జగత్కృత్స్నం తదా భవతి నిర్వృతిః ॥ ౧౨॥
ఏవముక్త్వా స భగవాన్దత్తాత్రేయో   మహామునిః ।
సాంకృతిః స్వస్వరూపేణ సుఖమాస్తేఽతినిర్భయః ॥ ౧౩॥ ఇతి॥
ఇతి దశమః ఖణ్డః  ॥ ౧౦॥
ఓం ఆప్యాయన్తు మమాఙ్గాని  వాక్ప్రాణశ్చక్షుః శ్రోత్రమథో   బలమిన్ద్రియాణి  చ ॥
సర్వాణి సర్వం బ్రహ్మోపనిషదం  మాహం బ్రహ్మ  నిరాకుర్యాం మా మా బ్రహ్మ
నిరాకరోదనిరాకరణమస్త్వనిరాకరణం మేస్తు తదాత్మని నిరతే య ఉపనిషత్సు
ధర్మాస్తే మయి సన్తు తే మయి సన్తు ॥
ఓం శాన్తిః శాన్తిః శాన్తిః ॥హరిః ఓం తత్సత్ ॥
ఇతి శ్రీజాబాలదర్శనోపనిషత్సమాప్తా  ॥

